
Danir eru dásakvinnur og stríðsóðar eins og systurnar á Norðurlöndum - og 

Emmanuel. Tapaða stríðið í Úkraínu 

Konan, sem lét drepa alla minnka í Danmörku, Mette Frederiksen, vill líka ganga á 

milli bols og höfuðs á Rússum með því að fórna karlpeningi í Úkraínu. Því samsinnir 

Diljá Mist Einarsdóttir, ein af efnilegustu flokkskonum Kristilega jafnaðarmanna og 

forkona utanríkismálanefndar Alþingis. Úkraínumenn eru jú að berjast fyrir okkur, 

segir Diljá Mist. Hún var í hópi fagurra skjaldmeyja þjóðanna í námunda við 

Eystrasalt, sem skunduðu til þinghalds í Kænugarði til að stappa stálinu í Volodomyr 

og félaga. Það eru undur og stórmerki, að Rússar skyldu ekki senda þeim eldheita 

ástarkveðju. 

Betur má, ef duga skal, segja Mette og Emmanuel. Hann vill senda Nató herfylki til 

Úkraínu til viðbótar frönsku útlendingahersveitinni og öðrum utanaðkomandi 

stríðsmönnum, ekki síst frá Bandaríkjunum og Bretlandi, sem eru ábyrgir fyrir 

flugskeytaárásum á Rússa. Þeir eru svo byssuglaðir, að þeir skutu niður rússneska 

flugvél fulla af úkraínskum föngum á leið heim. 

En Danir hafa verið seinheppnir í stríðum sínum, enda þótt þeim hafi við illan leik 

tekist að yfirbuga Jörund hundadagakonung á Íslandi. Mogens Glistrup, merkasta 

stjórnmálamanni Dana, datt í hug að setja upp sjálfvirkan símsvara, sem 

umsvifalaust tilkynnti Rússum í vígahug, að Danir myndu gefast upp. 

Þegar Nató fór hamförum í Júgóslavíu við að verja frelsi vort og lýðræði, sendu Danir 

F16 orrustuþotur á vettvang. En sá var galli á gjöf Njarðar, að það var bara hægt að 

taka myndir úr þeim, til allrar hamingju fyrir saklaust fólk á jörðu niðri. En þeir áttu 

líka kafbát, sem var svo hæggengur, að í Gíbraltarsundi var honum snúið við, því 

stríðinu var lokið. 

Nú ætla hinar fyrrum nýlendufrúr að taka til í vopnakistunum og senda allt, sem nota 

mætti til manndrápa til Kænugarðs. Það er ólíklegt að þau skrapatól lendi á svarta 

markaðnum. 

Danir senda einnig gífurlegar fjárhæðir eins og Norðmenn, Svíar, Finnar og 

Íslendingar, til að fjármagna heljarslóðarorrustuna í Úkraínu. En enga þjóð veit ég 

um - aðra en Íslendinga - sem sent hafa sérútbúna þotu til að bjarga hundum og 

köttum undan Vonda-Valda. Það ætti að vera öðrum þjóðum til eftirbreytni. 



Utanríkismálafrömuður Íslendinga, Diljá Mist, og hinar skjaldmeyjarnar, kæra sig 

kollóttar um, þótt almenningur í Nató hafi ekki minnstu trú á óskhyggju þeirra um 

sigur Úkraínumanna – og þeir reyndar ekki heldur. Almúginn vill frið, en þær setja 

barasta upp kollhúfur.  

Stráklingarnir í Úkraínu greiða atkvæði með fótunum, því jafnréttið er svo skakkt. 

Ungu konunum er að mestu hlíft við bardögum, meðan karlar eru deyddir 

hundruðum þúsunda saman. 

Skjaldmeyjunum hefur líklega ekki dottið í hug að taka sér drápstól í hönd og halda 

við orrustu við Rússa. Allt er hey í harðindum. 

